
        
            
                
            
        

    
	АЛЬФОНС ДОДЕ

	СӨГЭНИЙ ЯМАА

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1980 онд эрхлэн хэвлүүлсэн  “ФРАНЦ ӨГҮҮЛЛЭГҮҮД (Сургуулийн дунд насныханд)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Франц хэлнээс орчуулсан Ц. Сүхбаатар

	 

	СӨГЭНИЙ ЯМАА

	 

	Ээ Грингуар минь, чи энэ янзаараа л амь зуух юм гэж үү? Парисын нэгэн сонины газар сэтгүүлчийн орон тоо бэлэн байхад чи яагаад татгалзаж байна. Хүү минь! Бодоод үз л дээ. Чиний энэ ноорхой хувцас, цоорхой өмд, эцэж цонхийсон царайнаас чинь өлсгөлөнгийн дуу сонстож байна.

	Гэвч чамд энэ хөөрхийлөлтэй амь зуулгаас гарах сайхан зам бэлээхэн байна. Чи яруу найргийн тэнгэрээр арван жил тэтгүүллээ. Адаг сүүлд нь чамд ичгүүртэй биш байна уу?

	Сэтгүүлч бол! Тэнэг минь, сэтгүүлч л болж үз! Сэтгүүлч болчхоод сайхан сарнайн хэвт мөнгө авч, амтат зууш зооглон, шинэ үзгийнхээ ид шидийг үзүүлэх мөн ч сайхан санагдахгүй байна гэж үү? Ажил хийж, хөлс хүчээрээ амьдрахыг хүсэхгүй байна гэж үү? Өөд болтлоо чөлөөтэй амьдарна гэж булаацалдаад байх юм. Тэгвэл чамд «Сөгэний ямаа»-ны түүхээс ярьж өгье. Чөлөөтэй амьдрахыг хүсдэг хүн, чухам юунд хүрдгийг энэ ямааны түүхээс чи ойлгох болно.

	Сөгэн, түүний хэдэн ямаатайгаа аз жаргал гэдгийг хэзээ ч үзээгүй юм. Тэр нэг л янзаар бүгдийг нь алдаж билээ. Өглөөний сайханд ямаанууд нь уяагаа тастаж ууланд гараад, чонын зууш болчихдог байв. Тэд эзнийхээ хайр энхрийлэл, чонын аюул зэргийг ялгаж бодох ухаан байсангүй. Зөвхөн дураараа л дургиж улам их чөлөөтэй байхыг хүсдэг байж гэнэ.

	Сөгэн гуай малынхаа араншныг мэддэггүй байсан нь ийм аюулд хүргэжээ. Тэр өгүүлрүүн:

	— За дуусаж, ямаанууд маань манайд залхчхаж, нэгийг ч маллахаа больё.

	Зургаан ямаагаа алдсаны дараа, Сөгэний горьдлого тасарсангүй. Долоо дахь ямаагаа худалдаж явлаа. Энэ удаа, өөрийндөө амархан дасах болов уу гэж ишиг худалдаж авчээ.

	Грингуар минь! Сөгэний бяцхан ишиг хэчнээн хөөрхөн байсан гэж санана! Тэр бяцхан амьтан дөлгөөхөн торомгор нүдтэй, эрүүндээ жижигхэн сахалтай, гялалзсан хар туурайтай, тахийн зүсэн алаг эвэртэй, зөөлөн ноолуур нь нөмрөг лүгээ адил! Эсмеральдын ямаахан шиг хайр булаасан хөөрхөн амьтан байж гэнэ. За тэгээд дуулгавартай, саахад номхон, ёстой л хайр булаасан амьтан...

	Сөгэн, байшингийнхаа ард долоогоноор хүрээлсэн нэг хэсэг газартай, сайх ишгээ энд л хашдаг байлаа. Үзэсгэлэнт сайхан нугад, хашаандаа чөлөөтэй явж болохоор урт уяагаар гадаснаас уячхаад, түүнийхээ ямаршуу байгааг байн байн ирж, шимт ногоо амтархан идэж, таатай байгааг Сөгэн баярлан хардаг байжээ. «Энэ чинь л манайд уйдчихахгүй амьтан юм» гэж Сөгэн боддог байлаа.

	Гэвч Сөгэн эндүүрчээ. Нэг өдөр ямаа нь уул өөд ширтэн, «Тэртээ ууланд ямар сайхан бол? Хүзүүгээрээ урхидуулахгүй, жанжуу гүйлсэн дунд харайн явахад юутай таатай! ...Хашаан доторх зүлэг ногоог илжиг, үхэр зулгааж, харин ямаанууд уужуу тайвуу байх хэрэгтэй» хэмээн бодлогошров.

	Энэ үеэс хашаан доторх өвс ургамал амт шимтгүй мэт санагдаж уйтгар гунигт автаж эхлэв. Турж эцээд, сүү сааль нь ч багасав. Өдөржингөө уяагаа чангааж, уулын зүг ширтэн, хамрынхаа нүхийг сортолзуулан гунигтайяа майлдаг болов.

	Сөгэн, ямааныхаа эл байдлыг ажигласан боловч чухам хэрхэхээ мэдэхгүй байлаа. Нэгэн өглөөний саалийн дараа ямаа, Сөгэнд өөрийн хэлээр өгүүлрүүн:

	— Сөгэн гуай минь, та миний үгийг сонс! Би танайд бүр уйдчихлаа. Намайг уул өөд явуулаач.

	— Ай бурхан минь! ...Энэ бас...! гэж гайхан дуу тавин, хувингаа алдаж, сүүгээ асгачхав. Тэгээд баахан сууснаа ямаанд:

	— Энэ чинь юу гэсэн үг вэ? Чи бас намайг орхих гэж үү, Бланкет (цагаанхан) минь!

	— Тийм ээ, Сөгэн гуай минь.

	— Энд чамд өвс нөгөө дутаад байна уу?

	— Ээ, үгүй дээ Сөгэн гуай.

	— Уяа чинь богинодоод байгаа бол би уртасгаад өгье.

	— Хэрэггүй ээ, Сөгэн гуай.

	— Тэгвэл юу хэрэгтэй байна. Чи чухам юу хүсээд байгаа юм бэ?

	— Би ууланд гарах гэсэн юм. Сөгэн гуай.

	— Ээ, золгүй амьтан, ууланд чоно байдгийг чи мэдэхгүй гэж үү. Тэр гайхлыг хүрээд ирэхээр чи яах юм бэ?

	— Би юу? Эврээрээ л ольж орхино, Сөгэн гуай.

	— Хишш! Чи мөн ч гэнэн байна даа. Чамаас хурц эвэртэй, чамаас хэд дахин том ямаануудыг тэр муу чоно яаж гударсан гэж санана. Ноднин энд байсан хөөрхий хөгшин Ренодыг чи мэдэх байх аа! Ямаан дотроо яггүй, сүрхий чадал тэнхээтэй, догшин нь л байсан сан. Гэвч тэр шөнөжингөө чонотой тэмцэлдээд, өглөө нь яаж ч чадахгүй идүүлчихсэн билээ. Хөөрхий зайлуул, муу Ренод минь!

	— За энэ ч яах вэ. Сөгэн гуай. Намайг л ууланд явуулж аль.

	— Бурхан минь! ...Өмнөх хэдэн ямаа минь цөм чонын хоол болсон, ахиад нэгийг тэр боохойн аманд хийх гэж үү? Ярьдаггүй хэрэг ээ. Би чамайгаа аврахдаа л аварна! Чамайг уяагаа тастуулаад явуулчихгүйг мэднэ. Шөнө болохоор пүнзэнд хашна гэж Сөгэн хэлэв. Ингээд Сөгэн, ямаагаа харанхуй пүнзэнд оруулаад, хоёр давхар хаалгыг нь хаав. Харамсалтай нь цонхыг нь хаахаа мартчихав. Сөгэнийг дөнгөж эргэмэгц, ямаа нь гараад явчихжээ.

	Чиний инээд хүрч байгаа биз, Грингуар? Чөтгөр ав! Би сайн мэдэж байна. Чи бол ямааны талд, Сөгэний эсрэг л байгаа даа. Чи инээх хэрэггүй. Ингээд юу болсныг одоо ярья.

	Хөөрхий ямааг ууланд ирэхэд бүх л ой хөвч тэр аяараа баясна. Хөгшин гачуурууд ийм хөөрхий амьтныг огт үзээгүй биз ээ. Тэд бяцхан хатан хааныг хүлээн авч байгаа юм шиг байв.

	Туулайн бөөр мөчрөө газар шүргэм бөхөлзүүлж, алтан дэлбээгээ дэлгэн анхилам сайхан үнэртэнэ. Уул тайгаараа хөл хөгжөөн болцгооно.

	Грингура чи энэ ямааг аз жаргалтай байсан шиг л бодож байгаа байх, яах вэ тэр уяа ч үгүй, гадас ч үгүй... харайж дэвхрэхэд нь саатуулах юм огт үгүй, харин өөрийн дураар ногоо зулгааж тонгочин дэвхэцнэ. Өнгө өнгийн цэцэг навч алагласан шимт сайхан ногоон дунд дураар идээшлэх нь түүнд үнэхээр хүслэнгийн дээд жаргал мэт санагдаж байв. Хаашаа ч харсан ус ургамал тэгш, өнгийн цэцэг жигдэрчээ. Сайхан өнгөт сарнай цэцэг бусдаас содон туяаран байхад, хонхон цэцэг салхины аясаар толгой дохих нь сэтгэлийг нь сэргээж, урмыг бадрааж байсан ажээ. Аяа, ямар сайхан анхилуун үнэртэй байсан гээч?

	Ямаа цадаад ирэнгүүтээ газар луу өнхөрч дээшээ цоройж, туулайн бөөрний энд тэндгүй унасан навчис дотор дураараа хөлбөрнө. Тэгж байснаа гэнэт хоёр хөл дээрээ цоройгоод зогсчихно. Бас толгойгоо урагш сунган хагдарсан өвсөн дээгүүр харайна. Уулын орой гуу жалганд ч, дээр ч доор ч, газар сайгүй өөрийн дураар тонгочин наадна. Энэ ууланд Сөгэний ганц биш арван ямаа байгаагийн дайтай юм болж байв.

	Бланкет юунаас ч үл айна. Их урсгалын дээгүүр үсэрч, шалбааг болсон зах дээр нь шавар үсэргэн буулаа. Тэгээд тэгшхэн хавцал дээр хэвтэн наранд биеэ ээнэ. Нэг удаа хавцлын ирмэг дээрх сайхан үнэрт цэцгийн мөчир дээгүүр харайж яваад алс тэртээх нугад ардаа хашаатай Сөгэний байшинг хараад элгээ хөштөл инээлээ.

	— Энэ яасан жижигхэн юм бэ? Би яаж түүн дотор багтаж байсан бол? гэж бодов.

	Хөөрхий минь! Өөрийгөө ертөнцийн хамгийн өндөр оргилд гарсан мэт байна.

	Сөгэний ямаа энэ өдрийг зугаатай өнгөрүүлэв. Үд хэрд ийш тийш давхиж байгаад, зэрлэг ургадаг усан үзэм амтархан идэж байсан сүрэг гөрөөсний дунд орчхов. Гөрөөснүүд гайхлаа. Ихэмсэг гөрөөснүүд усан үзмийн талбайн хамгийн таатай байраа ямаанд найр тавив.

	Грингаур аа, энүүхэндээ гэхэд, Бланкетэд нэгэн хар зүсмийн зээр таалагдах гэж их хичээж байгаа мэт харагдана. Тэр хоёр ой дотор нэлээд хугацаагаар алга болчхов. Хэрэв чи, тэр хоёрын юу ярилцсаныг мэдэх гэвэл, хөөс мэт хий хоосон үг ярианаас асуугаарай.

	Гэнэт салхи хуйсганан ой хөвчид чимээ ихсэв. Үдшийн бүрий аль хэдийнээ болжээ. Ямаахан «ийм амархан орой болчихлоо гэж үү» хэмээн мэл гайхаж, цэл хөхрөн зогсов. Доорх талбай өтгөн мананд живж байгаа юм шиг байлаа. Сөгэний гадаах ямааны хашаа замхарсан төдийгүй, зөвхөн тэдний байшингийн дээвэр л цухуйж байв. Сүргийн бяцхан хонхны дуу сонстох нь уйтгарыг төрүүлнэ. Нэгэн махчин шувуу далавчаа алгуурхан дэвсээр шүүрэн алдаж өнгөрөв. Ямаа дагжин чичирч эхлэв. Чоно ульж байгааг сонсоод дотор нь хүйт дааж бүх биеийн нь хүйтэн хөлс гарч эхлэв. Өдөржингөө ухаангүй юм шиг байхдаа энэ тухай огтхон ч бодсонгүй. Тэр үед уудам хөндийн тэртээгээс бүрээн дуу сонсогдож билээ. Энэ нь ачит Сөгэний сүүлийн хүчээ шавхан дуудаж байсан нь юм сан.

	— Буцан ирээч, буцан ирээч! гэж дуудах мэт бүрээн дуу чангарна. Бланкет буцах гэж хэчнээн хүсэвч гадас, уяа, хашаагаа санахаар эндээ байсан нь дээр мэт бодогдов. Бүрээ ч дахин дуугарсангүй.

	Ямаахан ардаа навчсын ширжигнэх чимээ сонсоод эргэн харвал, нүдээ гийхайлган, чихээ сортойлгосон зэвхий саарал амьтан хэл амаа долоон зогсож байхыг хараад нөгөөх чоно гэдэг нь лав мөн гэж бодоод ухаан алдтал айв. Чоно хойд хөл дээрээ оцойн суучхаад ихэмсэг дээрэнгүй дүр үзүүлж буй нь хөөрхий ямааг яах ийхийн завгүй гудрахыг завдсаны шинж ажээ. «Сөгэний ямаа» хэмээн том улаан хэлээрээ уруулаа долоон байв.

	Бланкет, би ч өнгөрлөө гэж бодон шөнөжингөө тэмцэлдсээр өглөө нь идүүлсэн хөгшин Ренодын явдлыг хоромхон зуур санан, тэгж үхсэнээс одоохон идүүлчихсэн нь дээр юм шиг бодогдов. Тэгснээ толгойгоо доош шургуулан, эврээ урагш харуулж аргагүй Сөгэний зоригт ямаа шиг зогсоно. Гэвч чоныг дийлэх найдвар байсангүй. Тийм хүч чадал хаанаас гарах билээ. Ер нь ямаа, чоныг хэзээ дийлж байлаа даа. Харин Ренод шиг удаан тэмцэлдэж чадах эсэх л...

	Зэрлэг араатан урагшлахад Бланкет жижигхэн хоёр эврээ зэхлээ. Аяа! Зоригт ямаахан ёстой эрэлхэг зүрхтэй байсан шүү! Би худлаа хэлээгүй, Грингура аа, чоныг амьсгаа авч чадахгүй болтол нь арав гаруй удаа мөргөсөн гэдэг. Хөөрхий хэсэгхэн зуур тулалдаан зогсоход, амтат өвснөөс зулгааж ам дүүрэн өвстэй, тулалдаандаа эргэж орно. Тулалдаан шөнөжин үргэлжлэв. Сөгэний ямаа, цэлмэг огторгуйд гялалзах оддыг байн байн харан: «Өглөө болтол тэсэх юм сан» гэж бодно. Одод уван цуван цөөрсөөр. Чоно шүднийхээ зуултыг чангаруулсаар л байхад, хөөрхий Бланкетийн мөргөлт суларсаар л... Үүр бүдэг бадаг цайлаа.

	Тахианы сөөнгө дуун тосгоны нам гүмийг сэрээв. Яамай даа, өглөө боллоо. Өглөөг л үзэхийг чармайж байсан хөөрхий амьтны сайхан цагаан ноолуур нь нил цус болж, ариун сайхан бие нь аль хэдий нь газар сунан унав.

	Ингэж дураараа яваад чонын зууш болно гэдэг хөөрхий. За баяртай, Грингуар!

	Энэ бол би санаанаасаа зохиосон үлгэр биш шүү. Хэзээ нэг цагт Провансд чи ирвэл, манай нутгийнхнаас шөнөжингөө чонотой тулалдаж, өглөө нь чононд идүүлсэн Согэний ямааны тухай үлгэрийг сонсох болно.

	Грингуар, чи сайн сонсож байгаа биз. Өглөө нь чоно ямааг идсэн юм шүү!

	 

	

	 


1980 оны хэвлэлийн ГАРЧИГ

	Альфонс Доде (1840—1897)

	Папын луус

	Сүүлчийн хичээл       

	Сөгэний ямаа

	 

	Ги де Мопассан (1850—1893)

	Аз жаргал (X. Оюунаагийн орчуулга)

	Хүзүүний зүүлт

	Авга ах Rюль

	 

	Андрэ Моруа (1885—1967)

	Алтны гай

	Буцаж ирсэн нь

	 

	Ив Фарж (1899—1953)            

	Жүжиглэх авьяас

	 

	Пьер Куртад (1915—1963)      

	Гакомын үзэл бодол

	 

	Пьер Гамарра (1919)      

	Танихгүй бүсгүй

	Охин тагтаа хоёр

	 

	[image: бичвэр-г агуулсан зураг

Автоматаар үүсгэсэн тайлбар]

	За № 81      

	Хэв газ № 236/80

	Өрөлтөд 1980 оны 8 дугаар сард орж 

	Хэвлэлтэд 1980 оны 10 дугаар сард 

	Цаасны хэмжээ 70 x 90/32 

	Хх 3,125 

	Хнх 3,66 

	Хэвлэсэн тоо 9000      

	Үнэ 1 тө 25 мө

	 

	Армийн СХ-ийн хэвлэх үйлдвэр,

	Улаанбаатар хот, Партизаны гудамж 2

